
Sugeak txoriari begiratzen dionean txoria itsutu
egiten da, eta ordura arte begien bistan eduki
duen munduaren zati laburra –zuhaitz batzuk,
bizpahiru teilatu, bidea, zeruaren urdina– ez-
kutatu egiten zaio bat-batean. Barraketako ma-
goen paineluekin gertatzen den bezala, une ba-
tez hantxe dauka guztia: koloreak, mugimendua,
argia. Hurrengoan, berriz, joan egin da dena, ez
da hutsune beltz bat baizik sumatzen.

Txoriak gaua etorri zaiola pentsatzen du, eta
gau horren erdiko izar batena dela bera itsutzen
duen distira malizios hori. Ez da ohartzen sugeaz
eta hark eragindako hipnosiaz. Egia latzegia li-
tzatekeelako apika, nahiago du gezur xehe batean
sinistu.

Itsututa, txoria dantzan hasten da. Baina
haren mugitzeko moduak ez du dantzari bate-
narekin antzik izaten. Hostoen artean galdu-
tako animaliatxo mozkor bat dirudi, hegoak za-
lapartan astinduz, abarrekin estropezu eginez.
Lepoa ia zartatzeraino bihurritzen zaio, eta kan-
tatu ere trakets kantatzen du, doinurik osatu
ezinik.

Sugea eta txoria, biak dira inozenteak. Itsa-
soak eta mendiak baino zaharragoa den lege ba-
tek agintzen die, eta erremediorik gabekoa zaie
obeditzea. Legeak hala esaten dio sugeari, saia-
tzeko karnabak edo txepetxak edo txantxango-
rriak ehizatzen, eta gordetzeko, indar berarekin,
zapelatzaren atzaparretatik. Era berean, txoriari
zizareak seinalatzen dizkio janaritzat, sugeak
etsaitzat. Legea berbera baita munduan arnasa
hartzen duten izaki guztientzat.

Beraz, sugeak txoriari begiratzen dionean,
borroka eternal baten episodio ñimiño bat baino
ez da gertatzen. Nekazariek, edo bidez bide ibil-
tzeko ohitura duten paseatzaile bakartiek, sarri-
tan ikusten dituzte borroka horren eszenak, eta ez
dira harritzen. Begiratu une batez, eta aurrera se-
gitzen dute beren zereginen atzetik.

Sebastian Bera ez zen ordea nekazarien arte-
koa, eta ez zeukan, bere hamahiru urtetan, bidez
bide bakarrik paseatzeko ohiturarik. Hirian bizi
izandakoa zen betidanik, eta oporretako hiru
egun baino ez zeramatzan Obaba herriko men-
dietan. Sagarrondoari erreparatu, eta arbolako
sagar-aleen artean erotuta zebilen txoriaz ohartu
zenean, bihotza larritu zitzaion. Harritu egin zen.

—Zer gertatzen zaio txori horri, aitona
Martin?

Aitona zaharra zen, zaharregia behinik behin
bere hanka ahulduen gainean ibiltzeko, eta leku
batetik bestera garraiatzen zuen Fangio izeneko
astoaren gainetik erantzun zion Sebastiani:

—Botaiok harria azkar!
Sebastianek ez zuen aitonaren mandatua

behingoan bete. Jende gazteak animaliari izaten
dion maitasun naturala sentitzen zuen txori bal-
dar harekiko, eta harria eskuan zuela gelditu zen,
bota edo ez bota. Ez zeukan konfiantza handirik
hiru egun lehenago, Obabara etortzean, aurkitu
zuen aitona Martin harengan. Aldatuta zegoen.
Bere aitak zioenez, burutik nahastuta zebilen.

—Odola ez zaio behar bezala iristen bur-
muinera –esaten zuen aitak, bazkalondoko solasa

amaren familia obabatarraren gorabeheretara le-
rratzen zen bakoitzean.

Ama aitona Martinen alde ateratzen zen,
eta aitak arrazoi bera botatzen zion beti:

—Zure aita ez dabil burutik zuzen, emaku-
mea! Bestela, nola esplikatzen duzu Terranova-
rekin jarri zaion mania hori!

—Denok dauzkagu geure ametsak –suspi-
riatzen zuen amak.

—Baina hain eroak ez, aizu! –haserretzen zen
aita–. Terranovara joatea, eta dauzkan urteekin!

Gisa horretakoa zen Sebastian gazteak aito-
na Martini buruz zeukan informazioa. Eta ho-
rregatik egin zuen duda txoriari harrika egiteko
eskatu zionean. Gainera, Sebastian nekatuta sen-
titzen zen. Herrira helduz gero, leku batetik bes-
tera ibiltzea besterik ez zuen egin, aitonaren as-
toari segika beti. Hiriko bizimoduaren mira
sentitzen zuen; bizimodu hartako loaldiena, ba-
tez ere, zeren eta herriko izebak goizeko bedera-
tzietan jaikiarazten baitzuen egunero.

Arratsaldeko seiak inguru izango zirela kal-
kulatu zuen eguzkiari zelata eginez. Oporrak hi-
rian pasatu izan balitu, non egongo ote zen ordu
horretan?

Apika zineman, apika etxeko silloian etzan-
da.

—Harria botatzeko!
Aitona txit flakoa zen, eta lepo are flakoago

batek batzen zizkion burua eta soina. Lepo hura,
ondo moztu gabeko bixar fin batek zuritzen
zuena, tentsioan zegoen.

Sebastianek hiru pauso eman zituen au-
rrera, eta aitona tentetu egin zen Fangioren be-
larrien gainetik. Harriak, parabola bat egin on-
doren, txoria baino goragoko hosto bat jo
zuenean, aitona txaloka hasi zen.

—Alde, txoria! Alde hortik berehala!
—Ez diot eman –esan zuen Sebastianek.
—Eman? Eman beharrik ez zegoen, motel!

Begiraiok txoriari!
Intxaurrondo baten gailurretik, txantxan-

gorri batek begirada luze bat botatzen zion mun-
duari. Hantxe zeuzkan, berriro ere, teilatuak,
hantxe zeruaren urdina, hantxe bidea, hantxe
Sebastian, aitona Martin eta Fangio. Bat-batean
eroritako gau hura, eta gau hartako izar distira-
tzailea, joanak ziren betiko.

—Suge batek sorginduta zeukan.
—Suge batek? –harritu zen Sebastian.

—Suge batek, bai. Sugeak txoriari begira-
tzen dionean, txoria lela-lela gelditzen duk.

Bere harrikadaren bitartez lortutako salba-
zioaz galdetzera zihoan Sebastian, baina aitona
aurreratu egin zitzaion.

—Hire harriak hostoa jo eta hotsa atera
duenean, sugea aztoratu egin duk, eta begia gai-
netik kendu ziok txantxangorriari. Horregatik
salbatu duk!

Sebastiani galdera gehiago gelditzen zitzaiz-
kion kolkoan. Txoriari eman izan balio? Aitonak
nola zekien ez zuela asmatuko?

Baina aitona txistuka ari zen orain.
—Hemen zetorrek txantxangorria!
Txoria, zerurantz joatekoa egin ondoren,

lur aldera hegaldatu zen zirkulu geroz eta labu-
rragoak osatuz. Aitona Martinen sorbaldan
amaitu zuen bidaia.

Handik aurrera, eta ia ordu laurden batez,
Sebastianek honako eszena hau ikusi zuen: aito-
nak hots batzuk egiten zizkion txantxango-
rriari, erdi hitz erdi txistu; txantxangorriak
kantatu egiten zuen aitonaren belarrira. Aspal-
diko bi lagun ziruditen, elkarri kontu txikiak
esaten.

